
Hetta var tað, semja fekst um
Fundurin á Seglloftinum á Tvøroyri er grundalagið undir semjuni í samgonguni 

Árni Gregersen

Semjan, sum teir tríggir 
flokkarnir: Tjóðveldi, Javn­
aðarflokkurin og Framsókn, 
hava gjørt um nýggju fiski­
vinnuna, hevur bert eina 
radikala broyting við sær, 
sum fer at virka beinan­
vegin.

Ístaðin fyri fiskidagar 
verður fiskiskapurin eft­
ir botnfiski undir Føroyum 
umlagdur til eina kvotaskip­
an. Fyrst og fremst verður 
hetta galdandi fyri tosk, 
hýsu og upsa.

Aðrar broytingar eru 
sjálvandi eisini í semjuni. 

25  prosent av kvotunum 
fyri 2018 av uppsjóvarfiski og 
botnfiski í Barentszhavinum, 
á Flemish Cap og í Eystur­
grønlandi verða boðin út á 
uppboðssølu. Hetta bæði 
sum styttri og longri loyvir.

Tey 75 prosentini av 
kvotunum vera býtt millum 
teirra, sum eru í vinnuni..

Hetta býtið er galdandi 
so leingi kvoturnar eru sum 
í 2018, men vaksa kvoturnar, 
so verður tað sum er oman­
fyri kvoturnar fyri 2018 boð­
ið út sum stutttíðarloyvir 
ella eftir sum Løgtingið ger 
av, at tað skal býtast sum 
stuttíðar- ella longri loyvir.

Semjan sigur eisini, at 
langtíðarloyvini eru átta ára 
loyvir, men tey verða eftir­
mett hvørt ár.  Harumframt 
verður brúksskylda áløgd 
teimum, sum fáa atgongd til 
fiskirættindi og krøv verða 
sett um at landa fiskin í Før­
oyum.

Anti trust

Í tí, sum áður hevur verið al­
ment, var eisini ein ætlan um 
anti trust. Tað er eisini við í 
semjuni, men treytirnar eru 
linkaðar  nakað í mun til tað, 
sum vit kendu til framman­
undan.

Nú verður markið fyri, 
hvat einstakar fyritøkur 
kunnu hava atgongd til av 
samlaðu fiskirættindunum  
17,5 prosent.

Hetta er ikki afturvirk­
andi. Tað vil siga, at sjálvt um 
onkur í dag eigur eitt sindur 
meira av rættindunum, so er 
ikki neyðugt at minka hesi 
rættindi beinanvegin.

Tað sum kann raka onkr­
an er meira tey mørk sum 
eru sett á einstøku fiskasløg­
ini. Ongin kann hava rætt­
indi til meira enn 20 prosent 
av uppsjóvarfiski, botnfisk 
undir Føroyum ella til fiski­
skap á fjarleiðum, men eisini 

hjá teimum er tað soleiðis, at 
hetta fer ikki at virka við aft­
urvirkandi kraft.

Á  júst hesumn økinum er 
prosentparturin minkaður 
úr 25 prosentum til 20 pros­
ent.

Eitt annað undantak er. 
Sjálvt um onkur rakar upp­
undir markið, so ber kortini 
til at bjóða uppá stuttíðar­
loyvini.

Hesar ásetingarnar 
kunnu raka tey størstu út­
gerðarfeløgini uppá longri 
sikt, men júst nú rakar tað 
neyvan nakran, tí áseting­
arnar eru ikki afturvirkandi.

Søla av fiski
Landsstýrismaðurin hevði 
upprunaligan ætlanir um, at 
60 prosent  av veidda fiskin­
um skuldi bjóðasxt yvir eina 
føroyska uppboðssølu, men 
hendan ætlanin er slept.

Fleiri fyritøkur hava gjørt 
vart við, at vertikala skipan­
in, har skip og virkir hoyra 
saman, er tann rætta, og hes­
um fylgir semjan í stóran 
mun.

Í semjuni verður sagt, at 
20 prosent av veiddum fiski 
skal yvir eina góðkenda upp­
boðssølu. Tað stendur eisini, 
at skipanin skal eftirmetast 
árliga.

Árni Gregersen

Tað var samgongufundurin 
á Tvøroyri, sum bleiv grund­
arlag undir nýskipanarupp­
skotinum, sum nú er alment 
kent.

Tað sigur Høgni Hoydal, 
landsstýrismaður við fiski­
vinnumálum.

Uppskotið, sum nú er 
lagað til er broytt nakað í 
mun til tað, sum landsstýr­
ismaðurin fyrr legði fram.

– Ja, eg havi havt fleiri 
uppskot, men mín høvuðs­
uppgáva hevur verið at 
finna eina politiska semju, 
sum øll í samgonguni taka 
undir við. Og tað er eydnast, 
sigur Høgni Hoydal, lands­

stýrismaður.
Hann sigur, at nú verður 

seinasta hondin løgd á 
sjálvt lógaruppskotið, sum 
verður lagt fyri tingið í 
næstu viku.

Broytingarnar eru í 
stóran mun hendar í sam­
band við uppboðssøluna av 
uppsjóvarfiski og fiskiskap­
inum á fjarleiðum.

Har er semja um, at 25 
prosent av kvotuni í 2018 
skal seljast á uppboðssølu, 
bæði tá ið tað snýr seg um 
uppsjóvarfiskin og í fiski­
skapinum eftir botnfiski á 
fjarleiðum.

– Vit hava sett langtíðar­
loyvini til átta ár, men tey 
skulu eftirmetast hvørt ár. 
Hetta fyri at trggja, at vit 

framvegis tosa um “fólksins 
ogn” í staðin fyri, at  rætt­
indini enda hjá onkrum 
privatum, sigur Høgni Hoy­
dal, landsstýrismaður.

Undir samráðingunum 
eru eisini gjørdar broyting­
ar í, hvussu nógv fer á upp­
boðssølu. Millum annað 
hevur hetta við sær, at 
uppsjóvarskipini, sum eru í 

vinnuni, fáa munandi fleiri 
tons enn fyrra uppskotið 
legði upp til.

– Nú leggja vit uppskotið 
niðan í Løgtingið og so er 
tað í hondini á parlament­
arisku skipanini. Eftir ætlan 
skal hetta samtykkjast áðr­
enn tingið endaliga fer í 
summarfrí, sigur Høgni 
Hoydal.

POLITIKKUR

Høgni Hoydal, 
landsstýrismaður hevur 
nú almannakunngjørt 
innihaldið í politisku 
semjuni um 
fiskivinnunýskipani

KVOTAKIPANIN
KEMUR, MEN ANNARS 
HÓVLIGAR BROYTINGAR

Uppskotið til nýggja fiskivinnuskipan er ikki so kollveltandi, sum upprunaliga ætlað


